
12

Ma se ti vœu fâ ben, vêgni con mi:

Te prometto menâte in tra çittæ

Giusto in tro bello pin dro Mezo-dì

Senza nesciun perigo, ni anscietæ;

E ra groria sarà tutta de ti,

Perchè da bravo ti sostegniræ

Ra Ciaçça, e ro sò Ræ, fin che d'Egitto

Arrive ro soccorso a fâ politto.

Attento, mentre o parla, o têgne mente

Ro Turco in faccia a quello gran Vêgion,

E se zà o ghe respose impertinente,

Aoura o sta savio, e inteisa ra raxon,

Eìveme chi, Poæ caro, obbediente,

O ghe dixe: fæ voî, seì ro Patron:

Ro mæ gusto l'è sempre stæto quello

De taggiâ, de squarçâ, de fâ maxello.

Ben dîta, dixe Ismen: e perchè o l'eiva

A quell'aria de nœutte assæ patîo,

Che re ciaghe ciù aværte o ghe vedeìva,

O gh'appriccò un çerotto, e o fu guarîo;

Pœuscia visto ro Sô, chi se stendeìva,

E che ri oxelli fâvan ro pippîo,

O te ghe torna a dî: Via sciù fa presto;

De mettese in cammin ro tempo è questo.

E missosero drento un carozzin,

Che ro Mago o l'avæ condûto apposta;

Piggæ re brille in man, e ro frustin,

A i doî cavalli o fa corrî râ posta,

Perchè'o vorreiva fâ presto cammin.

E lì dagghe dra scotta, e molla l'osta,

Tanto che con st'andâ così avviaoù,

Povere Bestie n'eìvan ciù de sciaoù.

Sentî, e stupî. S'unisce, e aggroppa insemme

L'aria d'intorno, e a forma un nuvoron,

Così spesso, e sì neigro da fâ temme

E mette fin l'inferno in apprension.

Serrâ ch'a l'è sta nuvora poi semme,

Resistereiva a corpo de canon.

Ro ponto sta, che son sì ben provvisti,

Che veddan, sentan, ni sentîi, ni visti.

Soliman resta lì comm'un marmotta,

Ch'o non sa cose sæ sto bell'intrigo,

E o pensa donde posse andâ ra botta:

O vè ro carrozzin senza perigo

Passâ sciù tutti i sassi, e no dâ votta.

Sicchè stupîo de cose fa l'amigo,

E dro sò gran savei o ghe sta apprœuvo

Per descavâghe cose gh'è de nœuvo.

E o ghe demanda: Oh ti, che ti hæ potenza

De fâ a ro Mondo d'este maravegge,

Che con questa tò grande intelligenza

Ti me fæ per stupô drizzâ re çegge;

Se intr'a testa ti hæ tanta conoscenza,

Levame questa pruxa d'intr'i oregge:

Dimme che paxe, dimme che roviña,

Intr'esti nostri guai ro çê destiña,

